
卷之一
中风论治
论曰：医经云：夫风者，百病之长也。由是观之，中风在伤寒之上，为病急卒。歧伯所谓大法有四∶一曰偏枯，二曰风痱，三曰风懿，四曰风痹，言其最重者也。外有五脏诸风，皆载之于《千金》矣，兹不复叙。大抵人之有生，以元气为根，营卫为本，根气强壮，营卫和平，腠理致密，外邪客气焉能为害？或因喜怒，或因忧思，或因惊恐，或饮食不节，或劳役过伤，遂致真气先虚，荣卫失度，腠理空疏，邪气乘虚而入。及其感也，为半身不遂，肌肉疼痛，为痰涎壅塞，口眼斜，偏废不仁，神智昏乱；为舌强不语，顽痹不知，精神恍惚，惊惕恐怖，或自汗恶风，筋脉挛急，变证多端。治疗之法，当推其所自，若内因七情而得之者，法当调气，不当治风，外因六淫而得之者，亦先当调气，然后依所感六气，随证治之，此良法也。但发直吐沫，摇头上撺，面赤如妆，或头面青黑，汗缀如珠，眼闭口开，声如鼾睡，遗尿不知人者，皆不可治。
排风汤
治风湿虚冷，邪气入脏，狂言妄语，精神错乱。肝风发则面青，心闷，吐逆呕沫，胁痛头眩，不闻人声，偏枯筋急，曲蜷而卧；心风发则面赤，翕然而热，悲伤嗔怒，目张呼唤；脾风发则面黄，身体不仁，不能行步，饮食失味，梦寐颠倒，与亡人相随；肺风发则面白，欬逆，唾脓血，上气，奄然而极；肾风发则面黑，手足不遂，腰痛难以俯仰，冷痹骨疼。诸有此证，令人心惊，志意不定，恍惚多忘。服此汤安心志，聪耳明目，逐脏腑诸风疾，悉主之。
白术 白鲜皮  川芎 白芍药 当归去芦  桂心不见火  防风去芦  杏仁去皮、尖  甘草炙，各一两川独活去芦麻黄去根、节  茯苓去皮，各三两
上㕮咀，每服四钱，水一盏半、生姜七片，枣二枚煎七分，去滓，温服，不拘时候。 服之微汗不妨，此药大理荣血，摧抑肝邪。肝实有风，脉来浮实有力，目赤胁疼，口苦心烦，错语多怒，宜加羚羊角。热盛者，加犀角。肝虚有风，脉来浮虚无力，当去麻黄，加黄芪。不能言语者，加荆沥。
中湿论治
论曰：《活人书》云：风雨袭虚，山泽蒸气，令人中湿，湿流关节，身体烦痛，其脉沉缓为中湿。大抵中湿变证万端：夹风者，为烦热，为流走，为拘急；兼寒者，为痛，为浮肿；与风寒二气合则为痹，皆由中湿而后夹以异气而然也。治湿之法，不可大发汗，慎不可以火攻之，惟当利其小便。医经所谓：治湿不利小便，非其治也。
抚芎汤
治湿流关节，臂疼手重，不可俯仰，或自汗，头眩，痰逆恶心。 
抚芎  白术 橘红各一两  甘草炙，半两
上㕮咀，每服四钱，水一盏半、姜七片煎至八分，去滓，温服，不拘时候。 
五痹论治
论曰：风寒湿三气杂至，合而为痹。皆因体虚，腠理空疏，受风寒湿气而成痹也。痹之为病，寒多则痛，风多则行，湿多则着，在骨则重而不举，在脉则血凝而不流，在筋则屈而不伸，在肉则不仁；在皮则寒，逢寒则急，逢热则纵，此皆随所受邪气而生证也。大率痹病，总而言之，凡有五种∶筋痹、脉痹、皮痹、骨痹、肌痹是也。筋痹之为病，应乎肝，其状夜卧则惊，饮食多，小便数；脉痹之为病，应乎心，其状血脉不流，令人痿黄，心下鼓气，卒然逆喘不通，嗌干善噫；肌痹之为病，应乎脾，其状四肢懈怠，发欬呕吐；皮痹之为病，应乎肺，其状皮肤无所知觉，气奔喘满；骨痹之为病，应乎肾，其状骨重不可举，不遂而痛且胀。诊其脉大而涩为痹，脉来急者亦为痹，脉涩而紧者亦为痹。又有风血痹，阴邪入于血经故也。外有支饮亦令人痹，当随证施治。 
茯苓汤
治支饮，手足麻痹，多唾，眩冒。 
半夏汤泡七次  赤茯苓去皮  橘红各一两  枳实去瓤，麸炒  桔梗去芦  甘草炙。各半两
上㕮咀，每服四钱，水一盏半、姜七片煎至七分，去滓，温服，不拘时候。
卷之二
眩晕论治
论曰：《素问》云“诸风掉眩，皆属于肝”，则知肝风上攻，必致眩晕。所谓眩晕者，眼花屋转，起则眩倒是也。由此观之，六淫外感，七情内伤，皆能所致。当以外证与脉别之。风则脉浮， 有汗，项强不仁；寒则脉紧，无汗，筋挛掣痛；暑则脉虚，烦闷；湿则脉细，沉重，吐逆。及其七情所感，遂使脏气不平，郁而生涎，结而为饮，随气上逆，令人眩晕，眉棱骨痛，眼不可开，寸脉多沉，有此为异耳。与夫疲劳过度，下虚上实，金疮，吐衄，便痢，及妇人崩中去血，皆令人眩晕，随其所因治之，乃活法也。 
羌附汤
治中风头眩，恶风自汗，或身体不仁。方见中湿门中
三五七散
治阳虚，风寒入脑，头痛目眩，运转如在舟车之上，耳内蝉鸣，或如风雨之声，应风寒湿痹，脚气缓弱等疾，并皆治之。 
天雄炮，去皮  细辛洗，去叶、土。各三两  干姜炮  山茱萸取肉。各五两  防风去芦  山药剉，炒。各七两
上为细末，每服二钱，用温酒调服，食前。 
玉液汤
治七情伤感，气郁生涎，随气上逆，头目眩晕，心嘈忪悸，眉棱骨痛。 
大半夏洗净，汤泡七次，切作片子
上件，每服四钱，水二盏，生姜七片煎至七分，去滓，入沉香水一呷，温服，不拘时候。 
沉香磁石圆
治上盛下虚，头目眩晕，耳鸣耳聋。 
沉香半两，别研  磁石火煅醋淬七次，细研，水飞  胡芦巴炒  川巴戟去心  阳起石火煅，研  附子炮，去皮、脐  椒红炒  山茱萸取肉  山药炒。各一两  青盐别研  甘菊花去枝、萼  蔓荆子各半两
上为细末，酒煮米糊为圆如梧桐子大，每服七十圆，空心盐汤送下。仓卒不能办，沉香汤送下养正丹亦可。
旋覆花汤
治中脘伏痰，吐逆眩晕。 
旋覆花去梗  半夏汤泡七次  橘红  干姜炮。各一两  槟榔  人参  甘草炙  白术各半两
上㕮咀，每服四钱，水一盏半，生姜七片煎至七分，去滓，温服，不拘时候。
痰饮论治
论曰：饮凡有六，即悬饮、溢饮、支饮、痰饮、留饮、伏饮，巢氏载之详矣。庞安常云∶人身无倒上之痰，天下无逆流之水，诚哉斯言！以此思之，人之气道贵乎顺，顺则津液流通，决无痰饮之患。调摄失宜，气道闭塞，水饮停于胸府，结而成痰。其为病也，证状非一，为喘，为欬，为呕，为泄，为眩晕，心嘈怔忡，为损寒热疼痛，为肿满挛癖，为癃闭痞隔，未有不由痰饮之所致也。诊其脉偏弦为饮，浮而滑亦为饮也。观夫治饮之法，或下、或汗、或温、或痢，此固定法，愚者之见，温痢之差可以无害，汗下之错为病不浅矣。不若顺气为先，分导次之。气顺则精液流通，痰饮运下，自小便中出。有病喜吐痰唾，服八味圆而作效者，亦有意焉。王叔和云：肾寒多唾。盖肾为水之官，肾能摄水，肾气温和则水液运下，肾气虚寒则邪水溢上。其间用山茱萸、山药辈取其补，附子、肉桂取其温，茯苓、泽泻取其利，理亦当矣。临病之际，又加详审焉。
导痰汤
治一切痰厥，头目旋运，或痰饮留积不散，胸膈痞塞，胁肋胀满，头痛吐逆，喘急痰嗽，涕唾稠粘，坐卧不安，饮食可思。 
半夏汤泡七次，四两  天南星炮，去皮  橘红  枳实去瓤，麸炒  赤茯苓去皮。各一两  甘草炙，半两
上㕮咀，每服四钱，水二盏，生姜十片煎至八分，去滓，温服，食后。
卷之八
头痛论治
论曰：夫头者，上配于天，诸阳脉之所聚。凡头痛者，血气俱虚，风、寒、暑、湿之邪伤于阳经，伏留不去者，名曰厥头痛。盖厥者，逆也，逆壅而冲于头也。痛引脑巅，甚而手足冷者，名曰真头痛，非药之能愈。又有风热痰厥，气虚肾厥，新沐之后，露卧当风，皆令人头痛，治法当推其所由而调之，无不切中者矣。
芎辛汤
治风寒在脑，或感邪湿，头重头痛，眩晕欲倒，呕吐不定。 

川芎一两  细辛洗去土  白术  甘草炙。各半两  

上㕮咀，每服四钱，水一盏半，生姜五片，茶芽少许煎至七分，去滓，温服，不拘时候。 

菊花散
治风热上攻，头痛不止，口干颊热。 

石膏  甘菊花去梗  防风去芦  旋覆花去梗  枳壳去瓤，麸炒  蔓荆子  甘草炙  川羌活去芦。各等份  

上㕮咀，每服四钱，水一盏半，姜五片，煎至七分，去滓，温服，不拘时候。
葱附圆
治气虚头痛。 

附子一只，炮，去皮、脐  

上为细末，葱涎为圆如梧桐子大，每服五十圆，空心，茶清送下。 

三生圆
治痰厥头痛。 

半夏  白附子 天南星各等份 

上细末，生姜自然汁浸蒸饼为圆如绿豆大，每服四十圆，食后，姜汤送下。 

玉真圆
治肾厥头痛不可忍，其脉举之则弦，按之则坚。 

生硫黄二两，别研  石膏硬者，不煅  半夏汤泡七次  硝石别研。各一两  

上为细末，研和匀，生姜汁煮糊为圆如梧桐子大，每服四十圆，食前，用姜汤或米饮下。虚寒甚者，去石膏，用钟乳粉一两，更灸关元百壮。
二芎饼子
治气厥，上盛下虚，痰饮，风寒伏留阳经，偏正头疼，痛连脑巅，吐逆恶心，目瞙耳聋。常服清头目，化风痰。 

抚芎  川芎  干姜炮  藁本去芦  苍耳炒  天南星炮，去皮  防风去芦  甘草炙 

上等份，为细末，生姜汁浸蒸饼为圆如鸡头大，捏作饼子，晒干，每服五饼，细嚼，茶、酒任下，不拘时候。 

葫芦巴散
治气攻头痛。 

葫芦巴炒  京三棱醋浸，焙。各半两  干姜炮，二钱半  

上为细末，每服二钱，温生姜汤或温酒调服，不拘时候。
卷之九
妇人论治
校正时贤胎前十八论治
冬葵子散
治妊娠小便不利，身重恶寒，起则眩晕及水肿。
冬葵子三钱  赤茯苓去皮，二钱
上为细末，每三钱，米饮调服，不拘时候，利则住服。如不通，恐是转胞，加发灰少许，神效。曾有妊妇，腹胀，小便不利，吐逆，诸医杂进温脾胃、宽气去胀等剂，服之反吐，药物不纳，转加胀满凑心，验之，胎死腹中，又服诸下胎药不能通解。举家忧惶，因得鲤鱼汤，论日：脚肿，俗呼为雏脚，亦有通身肿满，心胸急胀，名曰胎水。遂去妊妇心前衣服看之，胸肚不分，急以鲤鱼汤三五服，大小便皆下恶水，肿消胀去，方得分娩死胎，可谓更生之人矣。此证盖缘怀身腹大，妊娠不自知觉，人人皆以谓身娠如此，终不以为胎水病，医人何以得知？故书此谕病家，自当觉察。
消风散
石膏煅  甘菊花去枝、梗  防风去芦  荆芥穗  川羌活去芦  羚羊角镑  川芎  大豆黄卷炒  当归去芦，酒洗  白芷各一两  甘草炙，半两
上㕮咀，每服四钱，水一盏半，人好茶半钱，煎至八分，去滓，通口服，食后。有一妊妇，将临月，两眼忽然失明，灯火不见，头痛目晕，项腮肿满，不能转颈，诸医治疗不瘥，转加危困，偶得此方，对证合之服，病减七八，获安分娩，其眼带吊起，人物不辨。有人云：只服四物汤加荆芥、防风，更于眼科对第四十九辘轳转关证，服天门冬饮子。但以此二般药间服，目渐稍明，大忌酒面、煎炙、烧煿、鸡、羊、鹅、鸭、豆腐、辛辣、一切毒食，并房劳及稍温药，如其不然，眼不复明也。盖此证为怀身娠，多居火阁，衣着茵褥厚盖，伏热在里，或服补药，因食热物太过，致令胎热，肝脏壅极，风冲入脑所致。
